
Gunnar M Sandholt,

 félagsmálastjóri í Skagafirði: 

Bjartur á bísanum? 

      Nokkrar hugleiðingar um fjárhagsaðstoð í dreifbýli og þéttbýli.

- erindi flutt á málþingi félagsmálaráðuneytisins 

   á Grand Hótel í Reykjavík föstudaginn 1. febrúar 2002

Gunnar Sandholt, félagsráðgjafi, hefur verið félagsmálastjóri Sveitarfélagsins Skagafjarðar frá janúar 2001. Hann starfaði áður hjá Reykjavíkurborg, Norrænu ráðherranefndinni í Kaupmannahöfn og á Kleppi. 

Í þessum hugleiðingum er brugðið upp fáeinum svipmyndum af félagsþjónustu í dreifbýli og þéttbýli. Vikið er að viðhorfum til félagsþjónustu og siðferðisgildum, nokkrum einkennum félagslegrar þjónustu í fámennum samfélögum, félagslegri ábyrgð annarra en hins opinbera og samspili formlegra og óformlegara hjálparkerfa. Hugað er að nauðsyn þess að leggja veginn eftir landslaginu án þess að stofna umferðaröryggi í hættu.

Viðhorf og gildi
Fyrir allmörgum árum var auglýst eftir félagsmálastjóra í bæjarfélagi úti á landsbyggðinni. Ég var þá ungur félagsráðgjafi og fannst starfsheitið tignarlegt. Þótti mér fýsilegt  að geta orðið kollega Sveins Ragnarssonar, eins af frumkvöðlum nútímalegrar félagsþjónustu. Hann er einn þeirra manna sem ég þá og æ síðan bar hvað mesta viðingu fyrir. Í þeim kollegahópi var og hugsuðurinn Jón Björnsson, sem var þannig áltisgjafi um örlög manna að maður hlaut að hugsa hvert mál upp á nýtt. Aðrir voru nokkru minni spámenn í þeim hópi. Mætti ég nú á staðinn og hóf viðræður við félagsmálanefnd og bæjarstjóra. Var þar margt hjalað um þjónustu við aldraða, barnaverndarmál og fleira. Í ljós kom til dæmis að félagsmálastjóra var ætlað að mála strik á fótboltavöllinn áður en knattspyrnuhetjur staðarins spiluðu á heimavelli. Þar kom loks sögu að hinn ungi félagsráðgjafi spurði nefndarmenn hvernig háttað væri fjárhagsaðstoð í þeirri byggð. Formaður félagsmálanefndar varð fyrir svörum og kvað fast að. “Hér í sveitinni stinga menn nú frekar kindabyssunni upp í kjaftinn á sér og hleypa af heldur en að segja sig til sveitar.” Aðra setti nokkuð hljóða enda mun formaðurinn hafa vísað til nýliðins atburðar. 

Þetta viðhorf til hinnar opinberu þjónustu sem var og er lífseigt enn þann dag í dag, er fall af viðhorfi Guðbjarts bónda Jónssonar sem þjóðin hefur í aðra röndina haft í hávegum en hann sagði sem kunnugt er:

 “Ég segi fyrir mig, maður fer á mis við lífið þangað til maður er orðinn sjálfstæður. Fólk sem ekki er sjálfstæðisfólk, það er ekki fólk. Maður sem ekki er sjálfra sinna, hann er eins og hundlaus maður”. 

Nokkru síðar í sögu hans er hreppsstjórinn kominn til að endurgreiða Bjarti kýrverð sem hann hafði innt af hendi en aðrir vildu gefa.

“Fari þeir til andskotans sem vilja borga mínar skuldir” sagði Bjartur.

“Það er nú borgað samt” sagði hreppsstjórinn.

“Ég er einskis manns ölmusuþræll, hvorki á himni né jörðu. Þó það væri sjálfur endurlausnarinn, þá hefur hann öngva heimild til að borga mínar skuldir, - og ég fyrirbýð honum það”

“Nei, það er ekki endurlausnarinn, það er kvenfélagið” sagði hreppstjórinn

“Það lá að” sagði Bjartur. 

Framfærslan var allt frá Grágás eitt helsta verkefni hreppanna ásamt fjallskilaproblematík og svo virðist sem þeim hafi verið þessi verkþáttur nokkuð fastur í hendi. Sú saga öll er undarlega samtvinnun fagurra hugmynda og ljótrar framkvæmdar en að mestu leiti sagan um hvernig þeir sem skár mega sín geti varist ágangi hinna.  Það er saga undirokunar hópsins á einstaklingnum, hins ríka á hinum fátæka, hins heilbrigða á eymingjanum, karlsins á konunni, konunnar á barninu, en ekki síst sagan um hvernig hinn undirokaði tileinkar sér sjálfur viðhorf samfélagsins og beinir því gegn sjálfum sér og sínum hvað sem það kostar, sbr. Bjart og byssumanninn. Það er fyrst með baráttu borgaranna fyrir almennum réttindum, verkalýðshreyfingar fyrir sjúkra- og atvinnuleysistryggingum sem fer að örla á breyttum viðhorfum og loks með réttindabaráttu fatlaðra hin síðari ár. 

Meðan á 6 ára Kaupmannahafnadvöl minni stóð kynntist ég ófáum landa vorum.  Ein hlið þjóðrækninnar er að Íslendingar í útlöndum verða allir góðir, fallegir og skemmtilegir.  Gat þar auðvitað að líta misjafnan sauð í mörgu fé, eins og vera ber: Þar voru bakarar og smiðir, terapistar og textílhönnuðir, - sumir hverjir landflótta undan eigin vandræðagangi – þar voru námsmenn og loks þeir sem voru á bísanum, sem kallað var, - þeir sem lifðu af bistandshjælp og undu glaðir við sinn hlut. Að hinum ólöstuðum voru þeir yfirleitt skemmtilegastir. Starf þeirra fór þannig fram að menn gengu í vinnu þegar illa viðraði, oft á veitingahúsum, en komu því þannig við að þeim var sagt upp á réttum tíma til að geta notið sólar og sumars. Svo fundu Danir upp það sem kallað var aktivering en hún felst í því að menn skuli taka fullan þátt í hæfingu sinni.  Ég hitti eitt sinn á björtum sumardegi ágætan kunningja sem ekki var með með böggum hildar. “Hvað er nú að?” spurði ég. “Ég verð að svelta í sex vikur til að komast á Hróarskelduhátíðina” sagði hann. Félagsráðgjafinn krafði hann nú um að fara á námskeið í reiðhjólaviðgerðum, ballett eða deslíku, öðrum kosti fengi hann öngvann bístandinn. Allt orðið fullmannað á Bódega og hann gat ekki fengið frí af ballettnámskeiðinu til að fara á Hróarskelduhátíðina, þá var það þriggja mánaða stopp á bísanum. Hann valdi fremur harðlífið og Hróarskeldu. 

Hér má segja að hafi verið umpólað frá hugsjón Bjarts í Sumarhúsum. Velferðarkerfið, sem byggt var upp á gildum samhjálpar og samstöðu, er oðið útvegur. Vísast er sú mynd sem oft er dregin upp af þeirri útgerð stórlega ýkt, en hún á samt sinn þátt í þeirri tortryggni sem velferðarkerfið stendur frammi fyrir nú. Róninn er að koma óorði á brennivínið.

Skagafjörður

Víkur nú aftur sögunni heim og alla leið til Skagafjarðar. Eins og sjá má er byggðin löng og mjó, nær frá Skaga og Fljótum við ysta haf í norðri og Vesturdalur teygir sig framundir Hofsjökul í suðri, klukkutíma akstur frá Sauðárkróki til jaðarbyggða. Hér er blönduð byggð þéttbýlis og dreifbýlis. Um það bil 2700 sálir búa á Sauðárkróki. Þar búa venjulegir launamenn, atvinna nokkuð fjölbreytt en hefðbundnar greinar áberandi við vinnslu sjávarfangs og landbúnaðarafurða ásamt léttum iðnaði. Hér eru höfuðstöðvar og helstu fyrirtækja Kaupfélags Skagfirðinga, sem eitt fárra kaupfélaga á landinu heldur kúrs þótt stundum gefi á bátinn. Ein stórverksmiðja er í bænum og nokkur sprotafyrirtæki t.d. við hugbúnaðargerð og hönnun og framleiðslu tískuklæða úr fiskroði fyrir erlendar hispursmeyjar. Svo er stoltið: Hestamiðstöð Íslands og  reiðhöllin Svaðastaðir, sem Guðni Ágústsson segir  að sé svo svo stór að þar ríði menn inn að morgni og nái ekki út aftur fyrr en að kveldi. Framhaldskóli setur mikinn svip á bæinn og hér er heilbrigðisstofnun með sjúkrahúsi og heilsugæslu. 

Sauðárkrókur er láglaunasvæði en atvinnuleysi fremur lítið. Aðrir þéttbýliskjarnar eru Hofsós, sjávarpláss sem á mjög undir högg að sækja, en þar og víðar um byggðina hefur menningartengd ferðaþjónusta sótt á (Vesturfarasafnið). Á Hólum er akademiskt umhverfi í þróun og í Varmahlíð er verslun og þjónusta við hringveginn.

Áþessum stöðum og sveitunum í kring  búa uþb. 1700 manns og  starfa þar flestir við landbúnað eða störf honum tengdum. Hrossarækt og karlakórssöngur  eru skrautfjaðrirnar. Mörg bú eru  smá og algengt að annað eða bæði hjóna vinna utan búsins. Ekki má gleyma landbúnaði í þágu barna af suðvesturhorninu og annarsstaðar af evrópska efnahagssvæðinu en Skagfirðingar eru eftirsóttir fósturforeldrar, bæði fyrir börn af höfuðborgarsvæðinu og frá Þýskalandi. Nýtur þar sín snilld þeirra í tamningum. 

Félagsþjónusta Skagafjarðar 

er allvel búin fagfólki: Auk félagsmálastjóra eru starfandi félagsráðgjafi, þroskaþjálfar – við förum með málefni fatlaðra - og starfsmaður sem heldur utan um heimaþjónustu og öldrunarmálefni. Rúmlega fjögur ársverk samtals. Þá höfum við góðan aðgang að sálfræðingum, geðlækni og vel  menntuðum heimilislæknum, m.a. barnageðlækni.


Leitast er við að beita fjárhagsaðstoð aðeins í tengslum við önnur úrræði, s.s. ráðgjöf og stuðning. 33 heimili fengu fjárhagsaðstoð á fyrra ári, alls 4.3 milljónir eða 130 þúsund að meðaltali á hvert heimili. 11 heimili höfðu fengið aðstoð árið áður, þau tvö heimili sem lengst fengu aðstoð fengu hana í 7 mánuði, hæsta upphæðin á fjölskyldu var 460 þúsund yfir árið. Aðeins einn bóndi hafði fengið fjárhagsaðstoð, en fleiri úr dreifbýlinu voru í þeim hópi þótt eigi væru þeir úr bændastétt. 

Félagslegt leiguhúsnæði er síst af skornum skammti í sveitarfélaginu.  Húsaleigubætur skipta sköpum fyrir marga sem annars væru verr settir. 

Nálægð okkar við atvinnumiðlun Norðurlands vestra auðveldar samvinnu og á sviði fötlunarmála höfum við lagt mikla áherslu á atvinnu með stuðningi, sem einnig hefur komið öðrum einstaklingum til góða en þeim er falla undir þrengstu skilgreiningar fötlunar.

Reglur okkar um fjárhagsaðstoð taka mjög mið af reglum ýmissa stærri staða á landinu og ef einhver hefur áhuga eru þær aðgengilegar á netinu (http://www.skagafjordur.is).  Öll mál eru kynnt fyrir félagsmálanefnd. Rétturinn til aðstoðar er skilgreindur allskýrt og miðaður við tiltekna hópa eða aðstæður, en óhætt er að segja að sveigjanleiki er viðhafður og faglegt mat félagsmálastjóra og félagsráðgjafa mjög haft að leiðarljósi við ákvarðanatöku. Mér er fullkunnugt um að ýmsir félagsmálastjórar búa við aðrar aðstæður varðandi fjárhagsaðstoð í dreifbýli, t.d. þeir er þjóna undir marga oddvita, en í þeirri stétt leynist margur bjarturinn. 

Nú skal frá því greint að kærunefnd félagsmála flengdi okkur einu sinni á s.l. ári vegna synjunar. Var þar að sjálfsögðu um að ræða aðfluttan einstakling sem okkur Skagfirðingum þótti haga sér nokkuð þéttbýlislega, hafði enda leikið sveitarsjóð grátt. Ekki skal hér þvertekið fyrir að fleiri þættir hafi haft áhrif á ákvarðanatöku í málinu en þeir sem skrifaðir voru á blað. Kærunefnd ráðuneytisins tók þó ekki efnislega afstöðu gegn okkur heldur taldi okkur ekki hafa gætt að prósídúrum sem skyldi. Synjuðum við (aðeins að mestu þó) upp á nýtt, en allur tók sá ferill svo langan tíma að maðurinn var til allrar hamingju fluttur undir betri reglur áður en yfir lauk.

Einkenni félagslegrar þjónustu í fámennum samfélögum

Þegar ég réði mig til starfa Í Skagafirði var mér tjáð af félagsmálanefndinni að fremur væri það vandamál að fá þá sem helst þyrftu á að halda til að sækja um fjárhagsaðstoð heldur en hitt. Það þótti mér jákvætt og athyglisvert viðhorf hjá félagsmálanefnd. Víða í jaðarbyggðum býr fólk við afar þröngan kost þótt varla sé rétt að tala þar um fátækt í víðri merkingu, þar sem mörg heimili standa menningarlega traustum fótum og bændur þar ýmsir stoðir samfélags sem býr yfir lífsgæðum sem eru önnur en felast í því sem höfuðborgarbúum er tamast að miða við. Mér var sagt frá konu nokkurri með fjögur börn, svo skuldsettri en skilvísri að á alla venjulega mælikvarða átti hún vart til hnífs og skeiðar. Nágranni hafði með stórum fortölum fengið hana til að leyfa mér að koma og ræða við sig um aðstoð vegna fermingar sonar hennar. Ég var hér í hlutverki hreppstjórans á Útirauðsmýri þegar hann var að sannfæra Bjart um að kvenfélagið en ekki endurlausnarinn mætti borga beljuna, en viðmælandi minn var þó ekki jafn þvergirtur og Bjartur. Loks náðust samningar og ég nefndi upphæð sem ég myndi láta leggja inn á reikninginn hennar. Þá spratt konan upp úr stólnum og sagði: “Ertu frá þér maður? Ég er nægjusöm kona!” 

Þessar smásögur eru alls ekki settar fram hér til að skemmta fólki og síst af öllu á kostnað okkar Skagfirðinga heldur eru þær að ýmsu leyti lýsandi fyrir hvernig er að starfa að félagslegri þjónustu í fámennu og þéttu nærsamfélagi sem þýski félagsfræðingurinn Weber gaf fræðiheitið gemeinschaft. Það sem hér má greina er í fyrsta lagi að viðhorf umhverfisins til einstaklingsins sem í hlut á (skjólstæðingsins)  verður mjög áþreifanlegt, og það getur verið bæði jákvætt og neikvætt. Fólk lætur sér annt hvert um annað þegar á bjátar, en á hinn bóginn ef farið er yfir þau mörk sem samfélagið setur er taumhaldið mjög sýnilegt. Í öðru lagi er nándin er slík að að allir þekkja milliliðalaust til aðstæðna -  þeir sem að ákvarðanatöku koma -  ekki aðeins fagmaðurinn sem undirbýr og metur málið, og þeir þekkja ekki aðeins til heldur hafa skoðun og hafa oft þegar tekið afstöðu. Ýmsir fræðimenn 
 sem um þessi mál hafa fjallað benda á að spennan milli staðbundinnar og óstaðbundinnar menningar hefur mótandi áhrif á  alla þætti félagslegrar þjónustu í nærsamfélaginu. Stjórnsýslureglurnar eru mótaðar á grunni miðlægrar óstaðbundinnar menningar. Áherslan á hlutlægni – sem oft fer að eða yfir mörk afpersónugjörningar – einstaklingurinn verður aðeins nafnnúmer – áherslan á nafnleynd í krafti persónuverndar, leiðir iðulega af sér óraunhæfar kröfur til trúnaðar, sem getur leitt til kómískra uppákoma þegar félagsmálastjóri reynir að kamúflera mál á undirbúningsstigi en allir aðrir en hann vita meira og betur. 

Í þriðja lagi vil ég nefna að hefðbundnar reglur um fjárhagsaðstoð taka nær undantekningarlaust mið af stöðluðum aðstæðum venjulegs launþega á mölinni með lág laun eða lífeyri. Slíkar reglur eiga misvel við þegar bændur eru annarsvegar eða ábúendur jarða þar sem sjálfsþurftarbúskapur fleytir mönnum langt til að hafa ofan í sig og fjölskyldu sína. Vel mætti skoða hvort við slíkar eigi ekki betur við að kasta alveg fyrir róða reglum og viðmiðurnarupphæðum, en styðjast eingöngu við faglegt, heildstætt mat á þörfum fjölskyldunnar.

Loks skal nefna að starfsmaðurinn verður að lifa með manneskjunni í samfélaginu utan viðtalanna. Það er auðvitað ofsagt að allir viti allt um alla, réttara er að segja að margir viti margt um marga. En það þýðir ekkert að reyna að villa á sér heimildir.

Iðulega gerast mikilvægustu augnablik stuðningsmeðferðar alls ekki inni á skrifstofunni í trúnaðarsamtali ráðgjafa og notanda heldur alveg eins yfir tómötunum í grænmetisborðinu í Skagfirðingabúð eða þegar foreldrarnir standa saman í köku- og kaffisölu fyrir skátafélagið, eiginkonan komin í saumaklúbb með aðila í barnaverndarmáli eða ég tala nú ekki um hvað gerst getur í rútuferðum karlakórssins. 

Mér sýnist nýkomnum í slíkar aðstæður að fagfélög, fræðimenn  og félagsmála-yfirvöld ættu að gera þessum vanda betri skil en gert hefur verið. Skoða þarf faglegar siðareglur og framkvæmd ýmislegrar opinberrar þjónustu miklu betur í þessu samhengi. Þessi einkenni dreifbýlissamfélagsins líta margir hefðbundnir fagmenn og skriffinnar hornauga. En það ber ekki að vanmeta kosti þessara aðstæðna þótt ég hafi allt of stutta reynslu til að meta á sjálfum mér. 

Augsýnilega er mjög mikilvægt að nota hér jákvæða nálgun, skilgreina styrk einstaklingsins (skjólstæðingsins) fremur en ágalla hans og vandamál.  Þetta eru nú í sjálfu sér góð og gegn meðferðarfræði, en reynir með allt öðrum hætti á það hérna. Fagmanninum er brýnt að gera sér fulla grein fyrir því að nærsamfélagið sjálft – samfélagið í einstaklingnum/ einstaklingurinn í samfélaginu – er hluti af styrkleika hans. 

Félagsleg ábyrgð annarra en velferðarkerfisins

Í Skagafirði er áberandi að samskipti hins opinbera hjálparkerfis og hins óopinbera, óformlega hjálparkerfis verða bæði sýnilegri og eðlilegri en í höfuðstaðnum. Þetta á auðvitað bæði við hjálp fjölskyldu og nágranna, sem er áberandi og mikil, og einnig við sjálfboðastarf, kirkjuna og fyrirtækin. Iðjuþjálfi á heilbrigðisstofnuninni hefur lýst fyrir mér þegar hún var í heimsókn hjá öldruðum manni til að aðlaga heimili hans við útskrift, hvernig nágrannar björguðu málum, smíðuðu hjálpartól, hækkuðu rúm, lækkuðu skáp og breyttu baðherbergi á augabragði sem hefði tekið vikur, jafnvel mánuði í kerfinu. Þá þýðir nú lítið fyrir félagsþjónustuna að halla sér afturábak og fara að vera með bírókratiskar umþenkingar eða bíða eftir næstu fundum! Presturinn okkar á Króknum er mjög virk í leitar- og stuðningsstarfi. Stundum skiptum við með okkur fjárhagslegum stuðningi í sambandi við viðtöl og meðferð. Náin samvinna er milli Rauða krossins og félagsþjónsutunnar um stuðning í nokkrum málum og við máttum  gjöra svo vel að úthluta jólatrjám frá líknarfélagi nokkru fyrir jólin. Í slíkri samvinnu verður enn ljósara en ella að formlegar reglur um fjárhagsaðstoð og aðra félagslega þjónustu eru aðeins hluti af myndinni. 


Ég vil einnig nefna góða reynslu okkar af samvinnu við skagfirsk fyrirtæki og atvinnu með stuðningi. Atvinna með stuðningi er allvel mótuð aðferðafræði til að opna fötluðum aðgang að almennum vinnumarkaði. Aðferðin byggist á náinni samvinnu félagsþjónustunnar og fyrirtækjanna, og gerir miklar kröfur til beggja aðila, en getur líka skilað af sér ávinningi fyrir alla, hinn fatlaða, fyrirtækið og félagsþjónustuna.  Mjög er áberandi finnst mér hve viðhorf margra fyrirtækja í dreifbýlinu mótast af félagslegri ábyrgð. Auðvitað stefna menn að því að reka sinn bíssniss með hagnaði. En tengsl fyrirtækjanna við mannfélagið í kring verður með allt öðru og nánara sniði mótað af félagslegri siðferðisvitund og ábyrgðartilfinningu en í borgarsamfélaginu. Eimir þar kannski enn eftir af því besta í samvinnuhugsjóninni hvort sem fyrirtækið er kaupfélag eða bílaverkstæði. Í þessu liggja miklir möguleikar vannýttir, enda auðvelt að færa að því rök að sköpunarmáttur, frumkvæði  og hagkvæmni atvinnulífsins geti komið hinu opinbera velferðarkerfi að gagni. Þar eigum við enn margt ólært. 

Ég hygg að okkur fagmönnum – s.k. atvinnugóðmennum - hætti til að vanmeta kosti óformlega hjálparkerfisins, stuðning fjölskyldu og nágranna, vinnufélaga og fyrirtækja, sjálfboðaliða og félagasamtaka. Gagnkvæmnin sem er ein mikilvægasta eigind hins óformlega hjálparkerfis – ég geri eitthvað fyrir þig af því að þú hjálpaðir mér einu sinni – er annað styrkleikamerki nærsamfélagsins sem ekki ber að vanmeta. Óstaðbundna og formlega hjálparkerfið einkennist aftur á móti  af lítilli gagnkvæmni. Maður er þar þiggjandi og getur ekkert gert fyrir það. 

Jón Björnsson sem fyrr var nefndur sagði einu sinni í tölu að sumir vegagerðarmenn leggi vegi gegn landinu: stefni vegurinn á fjall er því mokað burt, stefni vegurinn á dal er hann fylltur upp. Aðrir leggja veginn með landinu og nýta sér það. Sem nýgræðingur í hinu skagfirska samfélagi er ég að reyna að læra þá lexíu að líta mér nær og vinna með því sem fyrir er. 

� Halldór Kiljan Laxness: Sjálfstætt fólk


� Myndir úr myndasafni eins og sagt er í sjónvarpinu þegar fyrirsæturnar koma efninu lítt eða alls ekki við. Þróunarfélagið Hringur og fleiri aðstoðuðu við val mynda. 





� Áður enn ég kveð Bjart úr þessari tölu vil ég leyfa mér með leyfi fundarstjóra að vitna í Hall Pál félaga minn sem bent hefur á að Bjarti söfnuðust skuldir enda breiddu lánastofnanir út faðminn með  ótrúlegum yndisþokka á þeirri sælu tíð og það gera þær reyndar enn þann dag í dag.  Aukinheldur hafa komið til sögunnar annars konar freistingar, þannig að Bjarti nútímans gengur enn betur að skuldsetja sig og sína.  Á móti kemur svo að kvenfélögin (lesist: félagsþjónusturnar) eru orðin öflugri.





�  Sjá til að mynda: Emilia E. Matinez Brawly: Close to Home NASW Press, Washingtin DC 2000. Halldóra Gunnarsdóttir lánaði mér bókina lengi.


� Jón Björnsson: "Skyldulið - atvinnumennska." í  “Félagsleg þjónusta undanfarið og framundan" erindi flutt á ráðstefnu samtaka félagsmálastjóra Reykjavík 15. - 17. mars 1984, gefin út af Sambandi ísl. sveitarfélaga.

